
Uunga 

Ilaqutarinnermut Peqqissutsimullu Ataatsimiititaliaq  

Utoqqaat Illersuisuat pillugu Inatsisartut inatsisaat UKA 2019/146-mut 

tunngatillugu malitseqartitsilluni apeqquteqaatit pillugit  

 

1) Isumaginninnermut Aqutsisoqarfiup politikkikkut aqutaasup Utoqqaat 

Illersuisuat politikkikkut arlaannaannulluunniit attuumassuteqarani 

sulisinnaanissaa qanoq qulakkeersinnaavaa ilisimasat 

paasisimanninnerlu nammineq aqutsisoqarfimmiik aallaaveqarpat? 

Utoqqaat Illersuisuat namminerisaminik allaffeqarfeqaraluarpat 

politikkikkut arlaannaannulluunniit attuumassuteqannginnissaq 

qulakkeerneqarsinnaanerussava? 

 

Utoqqaat Illersuisuat politikkikkut kikkunnulluunniit attuumassuteqanngilaq, 

Utoqqaat Illersuisuattullu sulinissamini isumaginninnermut aqutsisoqarfimmit 

ilisimasat suut pisariaqartinnerlugit nammineerluni aalajangersinnaavai.  

Utoqqaat Illersuisuata oqaaseqaatissai imaluunniit suut suliarissanerai 

isumaginninnermut aqutsisoqarfimmit aalajangerneqarnissaanngillat.  

Politikkikkut kikkunnulluunniit attuumassuteqannginneq taamaalilluni 

qulakkeerneqarpoq. 

 

Aamma apeqqummut 4-mut akissut takugisiuk 

 

2) Allaffeqarfiup inissisimanera aamma Utoqqaat Illersuisuata 

ilinniarsimasumik ikiorneqartarnissaa pillugu Naalakkersuisut allanik 

eqqarsaatersuuteqarpat? Periarfissat taakku 

atorusunneqannginnerinut suut tunngavilersuutigineqarpat? 

 

Utoqqaat Illersuisuata allattoqarfissaata sumiinnissaa pillugu 

Naalakkersuisut sukumiisumik isumaliutiginnissimapput.  Allattoqarfiup 

isumaginninnermut aqutsisoqarfimmi inissinnerata Utoqqaat Illersuisuata 

pissutsit utoqqarnut pingaaruteqartut pillugit ilisimasanik annertuunik 

pissarsisinnaanera siunersiueqateqartarsinnaaneralu qulakkeerpaa.  Uani 

taaneqarsinnaapput; kommunini sullissisarneq pillugu ilisimasat, 

pitsaaliuineq piginnaanngorsaqqinneqarnerlu pillugit ilisimasat, inatsisit 

utoqqarnut attuumassuteqartut pillugit ilisimasat (assersuutigalugu 

utoqqalinersiaqartitsisarneq pillugu inatsisit) il.il. 

Aamma apeqqutinut 1-imut aamma 4-mut akissutit takugisigit 

 

3) Suliassat “nalinginnaasut” suuppat aamma Utoqqaat Illersuisuata 

suliassat sorpiamut tunngassutillit suliassarigai?  

 

Pissutsit nalinginnaasut pillugit Utoqqaat Illersuisuat utoqqaat sinnerlugit 

oqaaseqartartuussaaq, soorlu utoqqaat ineqarnerannut pissutsit 

pineqartillugit, utoqqarnut peqqinnerusumik inuuneqalerusuttunut 

neqeroorutit ukkatarineqarnissaat pineqartillugu, utoqqarnik kiffartuussinerup 

pitsaassusaa pineqartillugu il.il.  Nunatsinni utoqqarnut 

attuumassuteqarsinnaasunik nutaanik inatsisiliornermut atatillugu Utoqqaat 

Illersuisuat tusarniaavigineqassaaq aamma imaluunniit ilaatinneqassalluni, 

taamaaliornikkut utoqqarnut pissutsit eqqarsaatigineqarnissaat 

qulakkeerneqassaaq. 

 

Utoqqaat Illersuisuannik pilersitsinikkut kommunit utoqqarnut siunnersortinik 

sulisoqarsinnaanerat akornuserneqanngilaq.  Taakku Utoqqaat Illersuisuata 

atorsinnaavai isumasioqatigisarlugillu, soorlu piffini utoqqaat 

siunnersuisoqatigiiffii utoqqaallu peqatigiiffii ingerlaavartumik Utoqqaat 

Illersuisuata attaveqarfigisassagai naatsorsuutigineqartoq. 

 

Suliani ataasiakkaani Utoqqaat Illersuisuat sulianik sullissisuusassanngilaq 

oqaaseqartartuulluniluunniit, soorlu Inuit Innarluutillit Illersuiat aamma 

Meeqqat Illersuisuat aamma taamaattut. 

 

 

4) Utoqqaat Illersuisuata suliassai utoqqarnut siunnersortinit 

(assigisaanilluunniit) nuna tamakkerlugu 

suliassaqartumik/suliaqarfeqartumik pitsaanerusumik 

angusaqarfiusinnaava 

 

Siumut, Atassut, Nunatta Qitornai, Inuit Ataqatigiit aamma Demokraatit 

2019-imut aningaasanut inatsisissap isumaqatigiissutigineqarnerani 

tulliullugu taaneqartoq isumaqatigiissutigaat:  “Aammattaaq utoqqaat 

oqaaseqartuannik 2020-mit pilersitsinissamik aningaasaliineqarpoq, tassani 

naatsorsuutigalugu 2019-imi pisariaqartumik inatsisissatut tunngavissaq 

pilersinneqassasoq.”  Isumaqatigiissut taanna tunngavigalugu 0,8 mio. kr.-it 

immikkoortinneqarput. 

 

Killiliussat taakku aallaavigalugit Naalakkersuisut sulipput, taamaammallu 

iluseq alla ilutsinilluunniit allat,  aningaasanut killiliussat 

isumaqatigiissutigineqartut iluanni naammassineqarsinnaanngitsut, 

eqqarsaatigisimanagit.   

 

 

Inussiarnersumik inuulluaqqusillunga 

